
H I L A B E T E A

40 urte eta gazte 
gara gazte...

1979ko maiatzaren 10ean aurkez-
tu zen jendaurrean Jarrai. Berrogei 
urte igaro dira ordutik; efemeride 
borobila, inondik ere. Lan honen 
helburua, baina, ez da antolakunde 
baten jaiotza ospatzea. Orrialdeon 
asmoa ez da sortze baten oroitzean 
agortzen. Izan ere, hogei urte dira 
Jarraik erretiroa hartu zuela. 1999ko 
azaroan, eta Gazteriak antolakun-
dearekin elkarlanean, hogei urtez 
ondutako eltzea belaunaldi berriei 
eskaini zien. Lurraren kontra leher-
tutako eltzearen pusketatik sortu 
zen Haika, Segi gero, eta buztinare-
kin jolasean ari dira Ernai eta Aitzina 
egun. Jaso, hautsi eta pusketetatik 
berria sortu. Etengabeko berrasma- 
tzea. Berrogei urte eta oraino esku-
tik eskura darabilgu eltzea, igaroal-
diak bezainbat moldeatze izan di-
tuela. Hori ospatu asmo du liburuak.

S I N O P S I a

Ameriketako ipar-mendebaldeko jatorrizko herrien tradizio ba-
ten berri eman zuen Eduardo Galeanok. Erretiroa hartzekotan 
den eltzegileak bere piezarik onena eskaintzen dio gazte hasi-
berriari. Eta eltzegile gazteak ez du oinordetzan jasotako maisu-
lana gordetzen horri begiratzeko eta miresteko; aitzitik, lurraren 
kontra lehertzen du, mila puskatan hautsi, puskatxoak jaso eta 
bere buztinaz lotzen ditu atzera ere. Uruguaiarra beste itsaso 
baten ertzetan dabilen arren, kondairak ezin argiago irudikatzen 
du ezker abertzaleko gazte antolakundeen ezaugarria izan dena.

L I B U R U  G O m e N d a T U a  a p i r i l a

Urteak geroago, eta beste antolakunde batzuetan 
ginela, behin baino gehiagotan entzun dut “Jarrairen 
eskolako” esamoldea. Ez dakit denontzat gauza bera 

esan nahi duen. Niretzat kultura politiko bat da, 
estilo bat, jarrera bat. Baina, batez ere, balore multzo 

bat da: Euskal Herriarekiko konpromisoa, askapen 
borrokarekiko ardura eta ezker abertzalearekiko 

leialtasuna biltzen dituena
david pla

Are gehiago, maskulinizazio hori defendatu egiten zen, 
maskulinoa izan behar zuela, militantzia eredu ona hori 

zelako. Indarraren eredua zen, ez genion maskulino 
deitzen. Baina eredu indartsu hori erreproduzitzean, 
rol maskulinoak gure egiten genituen. Garai horretan 
militantzia eredu hori bakarrik zen zilegi, Jarrai nekez 
identifikatzen zen beste ezerekin. Gu geu molde horren 

arabera eraldatu gintuen

aiora epelde

Nazioa eta gazte estrategia eraikitzeari loturiko 
proiektuek gure jarduna erabat baldintzatzen 

zutela uste dut; eraikitzearekin batera errepresioari 
erantzuten egon behar zelako. Hala ere, gazte 

mugimendu sendoa eta proiektu anitzetakoa ezagutu 
dugu, eta baita sortu ere

irati tobar

Berrogei urte eta gazte, oraindik ere? Jarraiko kidea nintzelarik, irri egi-
ten genuen hainbat alderditako gaztek berrogei urte baino gehiago zi-
tuztelako. Ulertezina iruditzen zitzaigun eta, egia esan, gauza bera pen- 
tsatzen dut orain, urteak iraganik, nik adin hori gaindituta izan arren, 
edo, agian, horrexegatik.

Antolakuntza egitasmoei dagokienez, alta, 40 urte betetzea eta gazteta-
suna erabat bateragarriak izan daitezke. Duela 40 urte gazte antolakunde 
abertzale eta ezkerrekoa sortu zen eta geroztik, hainbat unetan egoerak 
(eta zehazki errepresioak) hausturak ekarri baditu ere, gazte taupada horren 
hotsa aditu da Euskal Herrian. Forma ezberdinak hartu ditu, eta ez gara, 
beraz, erakunde bakarraz ari, baina, zorionez, gazteria errebeldearen indarra 
ez da inoiz itzali ordudanik. 

Liburu honek taupada horren ibilbidearen historia kontatzen du. 40 urte 
asko dira eta ahalegin handiak egin behar izan dituzte testua laburtzeko, 
kontu asko aipatu gabe gelditu direlarik. Kontakizun orokorra da, eta hor ez 
dira kabitzen hamaika bizipen pertsonal, baina liburuaren helburua ez da 
oroimen saioa agortzea, marko orokorra eskaintzea baizik, "Bulkada berrien 
garaia da" ekimenaren testuinguruan, oroimena bizirik gordetzeko ekimen 
ederrak ari baitira egiten herriz herri, transmisio ariketa osatzeko. 

Gauza asko gertatu dira 40 urteotan, besteak beste ezker abertzalearen 
estrategiaren egokipena eta borroka ziklo berri baten irekiera. Bidaian, ez-
tabaidak, borrokak, harremanak, bilerak, manifestazioak, gaztetxeak, ikasle 
ekimenak, autoritarismoa eta erasoen kontrako kanpainak, gazte proble-
matika eta gatazka orokorraren arteko artikulazioak, drogen inguruko ez-
tabaida eta jarduerak, soldaduskaren errefusatik intsumisiorako trantsizioa, 
feminismoaren indartzea, jaialdiak… eta, tamalez, errepresioa, beti errepre-
sioa. Errepresioak baldintzatu du gazte antolakundeen ibilbidea 40 urte 
hauetan, baina ez du inoiz bere helburu nagusia lortu, gazte matxinada ez 
baita sekula ere gelditu. 

Mutazio handiak ezagutu dituzte gazte mugimenduak nahiz ezker abertza-
lean kokatutako gazte antolakundeek, eta liburuak ongi islatzen ditu. Une 
gozoak eta tenore ilunak. Tortura, exilioa, kartzela, ezintasuna, egoneza, 
zapuzketa, beldurra, amorrua, baina, halaber, ilusioa, bizipoza, itxaropena, 
elkarlanerako prestutasuna, beste mundu bat eraikitzeko gogoa, tinkotasuna, 
maitasuna… Ibilbide luze honetan denak korapilatzen dira, ondare erraldoia 
osatuz. Ondare erraldoia bidaia honek eskaintzen duena; alde batetik, jakina, 
gaur egungo gazteriari eskaintzen zaion esperientzia, baina, era berean, baita 
beteranoendako ere. 

